
盆池五首

作者：韓愈　唐

本作品收錄於《昌黎先生集》

劉貢父云：“退之古詩高卓，至律詩雖可稱善，要有不工者，‘老翁真個似童兒’，此

真諧語為戲耳。”或云《盆池》詩有天工，如“拍岸才添水數瓶”，“一夜青蛙鳴到曉

”，非意到不能作也。

老翁真個似童兒，汲水埋盆作小池。一夜青蛙鳴到曉，恰如方口釣魚時。[1]

莫道盆池作不成，藕梢初種已齊生。從今有雨君須記，來聽蕭蕭打葉聲。[2]

瓦沼晨朝水自清，小蟲無數不知名。忽然分散無蹤影，惟有魚兒作隊行。[3]

泥盆淺小詎成池，夜半青蛙聖得知。[4]一聽暗來將伴侶，不煩鳴喚鬥雄雌。

池光天影共青青，拍岸才添水數瓶。且待夜深明月去，試看涵泳幾多星。[5]

註釋

↑ 方或作枋。方云：“唐屬衛州，桓溫敗枋頭，乃其地也。公此詩與《送李願》詩，只

作方口。”今按：公《盤谷》詩，因及方口燕川，則二處皆盤谷旁近之小地名耳。盤谷，

在孟州濟原縣，孟州東過懷州，乃至衛州，而濟原又在孟州西北四十里，則遊盤谷者，

安得至衛州之枋頭乎？方說非是。

↑ 有雨，或作雨灑。

盆池五首

↑ 惟或作為。

↑ 聖或作聽。

↑ 明或作乘。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

